
1964 ҫул. Сентябрь уйӑхӗ. Ҫанталӑкӗ калама ҫук лайӑх тӑрать. Кун пек чухне 

ҫул ҫӳреме аван. Хӗвелӗ те ытлашши пӗҫертмест, ҫумӑрӗ те ҫуса аптӑратмасть. 

Поезд Берлиналла васкать. Хальхинче пирӗн йышра писательсем кӑна. 

Мускавран — Н. Винников, М. Ефетов, Л. Воронкова, Т. Леонтьева, Ригӑран - Юлий 

Ванаг, Шупашкартан — П. Хусанкай тата эпӗ. Пӗр-пӗринпе тахҫанах паллашнӑ 

ӗнтӗ. Вагонра ҫынсем хӑвӑрт туслашса  пӗлӗшленеҫҫӗ. 

Ҫыракан ҫынсем, паллах, литература пирки ытларах калаҫаҫҫӗ. Кам мӗн 

ҫырать, мӗн ҫырса пӗтернӗ, мӗн ҫырма палӑртса хунӑ — нимӗн те пытармаҫҫӗ. Н. 

Винников, авӑ, комеди ҫырать иккен. Кайран ҫав комедие Шупашкарти музыкӑпа 

драма театрӗнче те лартса пачӗҫ. Вӑл — «Девушка с голубыми глазами». Т. 

Леонтьева К. Марке ҫинчен калавсем ҫырма ӗмӗтленет. 

—  Пирӗн те мӗн те пулин ҫуралӗ-ха, — шӳтлеме пӑхать П. Хусанкай, вӗсем 

савӑнӑҫлӑн калаҫнине кура. 

— Ҫул вӑл чуна уҫать, тавракурӑма анлӑлатать, — ҫавӑнтах калаҫӑва 

хутшӑнать Л. Воронкова. 

Берлин хулине эпир тӑр кӑнтӑрла ҫитрӗмӗр. Хула таврашӗ ешӗл, сад пахчи 

пек. Ҫав сад пахчи варринчен ҫӗнӗ ҫуртсем шӑта-шӑта тухнӑ пек туйӑнаҫҫӗ. 

Вӗсем сенкер тӳпенелле, хӗвел патнелле кармашаҫҫӗ. 

Вокзалран пирӗн йыша «Беролина» гостиницӑна илсе кайрӗҫ. Гостиницине 

тин ҫеҫ туса лартнӑ. Ҫӗнӗ. «Беролина» «упа ҫури» тенине пӗлтерет. Елӗк-авал 

кунта сӗм вӑрман пулнӑ имӗш. Ахальтен мар Берлин гербӗ ҫинче — упа. 

Ҫитнӗ кун пире хамӑр тӗллӗн ҫӳреме ирӗк пачӗҫ. Эпир гостиница ҫывӑхӗнче 

курса ҫӳрерӗмӗр. Метрона та анса пӑхрӑмӑр. Метро сулхӑнӗ пите ҫапсан, темшӗн 

курни-илтни умма тухса тӑчӗ. Тен, ҫак тӗлте те ҫынсем шывпа чыхӑнса вилнӗ. 

Ҫынҫиен Гитлер метрона шыв янӑ вӗт. Халӗ лӑпкӑ. Ҫынсем хӑйсен ӗҫӗпе 

васкаҫҫӗ. Вӗсен сӑн-пичӗсем лӑпкӑ, шиклӗх ҫук. Урамра — хӗвел, тӳпе — таса та 

сенкер. 

Тепӗр кунне пире Трептов-парка илсе кайрӗҫ. Унта Ҫӗнтерӳҫӗ-салтак палӑкӗ 

умне, хамӑр йыш ячӗпе. П. Хусанкайпа Н. Винников чечек кӑшӑлӗ хучӗҫ. 

Бранденбург хапхи патне те ҫитрӗмӗр. Ун ҫывӑхӗнчех пӗр ишӗлчӗк ҫурт 

ларать. Вӑл — вӑрҫӑ суранӗ, юлашки. Ӑна сиплесе ӗлкӗреймен-ха. Рейхстаг та, 

хӑрӑмпа сӑрнӑ пек, хура тӗспе сиввӗн курӑнса ларать. 

Ак ҫурт ларать. 

Вӑл ҫуннӑ, хуп-хура. 

Стени ала пек... 

Ах, пӑхма хӑрушӑ. 

Ирӗксӗрех умна тухса тӑрать 

Шур пуҫ шӑмми... куҫ шӑтӑкӗ пуш-пушӑ. 

Аттемӗрсем, пиччемӗрсем кунта 

Ҫут тӗнчене хӑрушлӑхран хӑтарнӑ. 

Ҫӗнтерӳҫсем пулсассӑн та, чунтан 

Нимӗҫ ӗҫченӗпе курка тултарнӑ. 

 

Ҫапла йӗркесем ҫуралчӗҫ манӑн вӑрҫӑ суранӗсене курсассӑн. Ҫӗнтерӳҫӗ-

салтака ӗмӗр-ӗмӗрех пуҫ таймалла. Вӑл пӗтӗм тӗнчене фашизм чуралӑхӗнчен 

хӑтарса хӑварнӑ. Темиҫе ӗмӗр иртсен те, пархатарлӑ этемлӗх тав тӑвӗ ӑна. 

Кунта эпир музейсемпе библиотекӑсене, кӗнеке магазинӗсене кӗре-кӗре 

куртӑмӑр. Пире пур ҫӗрте те хапӑл турӗҫ. 

Веймар хули. Веймар тесессӗн, камӑн чӗри хыпӑнса ӳкмӗ! Шкултах эпир 

Гетепе Шиллер туслӑхӗ ҫинчен вуланӑ, ҫав аслӑ писательсен 

произведенийӗсемпе паллашнӑ. 

Халӗ эпир — ҫав икӗ чаплӑ ҫын ячӗпе ҫыхӑннӑ хулара. Гетепе Шиллер 

палӑкӗ. Вӗсем юнашер тӑраҫҫӗ. Веймерта вӗсем театр йӗркеленӗ. 

Тен, эпир тӑракан чул ҫине вӗсен урисем пусса иртнӗ! Тен, ҫак йывӑҫ 

сулхӑнӗнче тарӑн шухӑша путса ларнӑ! Пулӗ те. 

Гете ҫуртне 1709 ҫулта туса лартнӑ. Ҫак ҫуртра Гете 1782 ҫултан пуҫласа 

1789 ҫулччен, унтан 1792 ҫултан тытӑнса мӗн ҫӗре кӗричченех, 1832 ҫулччен, 

пурӑннӑ. Вӑл вилсен, унӑн виҫӗ мӑнукӗпе Оттилия кинӗ Гете еткерлӗхне уп-раса 

пураннӑ. 1885 ҫулта, юлашки мӑнукӗ вилсен (унӑн ача-пӑча таврашӗ пулман), 

Геге еткерлӗхӗ, халалласа хӑварнӑ тӑрӑх, патшалӑх аллине   куҫнӑ. 

1945 ҫулхи февралӗн 9-мӗшӗнче Гете ҫурчӗ ҫине бомбӑсем ӳкнӗ. Ҫурта 

нумай сиен кӳнӗ. Совет салтакӗсем ӑна ҫӑлса хӑварнӑ, вӗсемех юсанӑ, ӗлӗкхи 

сӑн кӗртнӗ. 1949 ҫултан вара Гете ҫурчӗ, малтанхи пекех, хӑнасене йышӑнма 

тапратать. Килҫуртри япаласене складран илсе тухса ӗлӗкхи вырӑна лартаҫҫӗ. 

Ҫак ҫуртра унӑн «Вильгельм Мейстер», «Избирательное сродство» романӗсен, 



«Поэзия и правда», «Учение о цветах», «Западно-Восточный диван» сӑвӑсен 

пуххипе вилӗмсӗр «Фаустӑн» идейисем ҫуралнӑ. Ҫурчӗ икӗ хутлӑ. 

Ҫак ҫуртрах Гете выртса тӑнӑ кравать ларать. Ӑна хыртан тунӑ. Краватьпе 

юнашар тенӗ пекех — кресло. Краватьпе кресло пирки мӗншӗн асӑнатӑп-ха эпӗ? 

1832 ҫулхи мартӑн 15-мӗш кунӗнче, уҫӑлма кайсан, Гете каретӑра шӑнса 

пӑсӑлать. Мартӑн 20-мӗшӗнче вара аптӑрасах ӳкет. Аслӑ сӑвӑҫ пӑлханма 

тытӑнать: кравать ҫинчен кресло ҫине, кресло ҫинчен кравать ҫине куҫма 

тапратать. Вӑл йынӑшать, кӑшкӑра-кӑшкара ярать. Тепӗр кунне Гете хӑйне 

ҫӑмӑлтарах туять, июльти революци ҫинчен ҫырнӑ кӗнеке ыйтса илет. Анчах вӑл 

ӑна вуламасть, уҫкаласа ҫеҫ хупать. Мартӑн 22-мӗшӗнче вара, ирхине вунӑ сехет 

тӗлӗнче, эрех пама ыйтать. Оттилие хӑй патне пыма чӗнет. Гете текех пӗр сӑмах 

та чӗнмен. Вӑл тӑнран кайса выртнӑ, апла пулин те унӑн шухӑшӗ канӑҫсӑррӑн 

вылянӑ. Гете аллипе сывлӑшра темӗн ҫырнӑ, ҫырнӑ... Унтан алли пӗвӗ ҫине ӳкнӗ. 

Ҫапла. Нимӗҫсен аслӑ сӑвӑҫӗ кресло ҫинче ӗмӗрлӗхех куҫне хупнӑ. 

П. Хусанкайпа тимлӗн итлесе ҫӳретпӗр эпир Гете ҫурчӗн пӳлӗмӗсем тӑрӑх. 

Чунра мӑнаҫлӑх ҫуралать, ҫав хушӑрах тунсӑх та пусса илет. 

— Совет Ҫарӗ вӑхӑтра ӗлкӗрмен пулсассӑн, паян кун, Якур, санпа ҫак 

пӳлӗмсем тӑрӑх утса ҫуренӗ пулӑттӑмӑр-ши! — те ыйтать, те шухӑшлать Петр 

Петрович. — Совет салтакӗ аркатма мар, ҫӗнӗ пурнӑҫ пуҫлама ҫеҫ пулӑшать, — 

шухӑшне вӗҫлет сӑвӑҫ ҫирӗппӗн. 

Гете ҫуртӗнчен тухсанах — кафе. Гид пире унта илсе кӗрет. Кӗтесре — сӗтел. 

Ҫийӗ — шурӑ мрамортан. Ку сӗтел хушшинче тахҫан Гете ларма юратнӑ иккен. 

— Атя, Якур, эпир те ларса пӑхар, — хаваслӑн чӗнет мана П. Хусанкай. — Тен, 

ӑс кӗмесен те пӑсӗ хутшӑнӗ! 

— Кунта ларса тухнӑ хыҫҫӑн ӑсӗ те, пӑсӗ те пулӗ, — шӳтлетӗп эпӗ юлташа май. 

— Ҫапла пултӑрччӗ, ҫапла пултӑрччӗ, шӑллӑм, — ман хулпуҫҫи ҫине хурать 

аллине Петр Петровнч. 

Пире гостиницӑна вырнаҫтараҫҫӗ. Ӑна 1746 ҫулта уҫнӑ мӗн. Ку гостиницӑра 

виҫӗ ҫул хушши Лист пурӑннӑ. Гостиница алӑкӗ тӑррине: «Сире турӑ сыхлатӑр», 

тесе ҫырса хунӑ. Унтан та ҫӳлерех — хура упа кӗлеткине ӳкернӗ, малти 

тяпписемпе кӑпӑклӑ сӑра курки тытнӑ хӑй. Кӑна  курсассӑн, П. Хусанкай: 

— «Ҫак ҫурт управлӑ турӑпа, 

 Ячӗ ун «Хура упа», — тесе рифмӑласа хума та ӗлкӗрет. Пӳлӗме 

кӗрсе вырнаҫсассӑн, эпӗ, курнисепе хавхаланса-пӑлханса ӳкнӗскер, ниепле те 

лӑпланма пултараймастӑп. 



— Петӗр пичче, — тетӗп эпӗ, хавхаланӑва малалла тӑсас тесе. (Ҫул ҫинче 

ҫӳренӗ е хамӑр йышра кӑна чух эпӗ ӑна ҫапла чӗнеттӗм. Официаллӑ йӗркепе ҫеҫ 

Петр Петрович теттӗм.) - Мӗншӗн-ха эпир тепӗр чух Гетепе Шиллер пек туслӑ 

пурӑнма пӗлместпӗр? Мӗн ҫитмест пире? 

— Якур шӑллӑм, культура ҫитмест  пире,— турех тавӑрса калать вӑл мана. — 

Культура вӑл чунра, юнра пулмалла. Туслӑ пурӑнма — пысӑк культура кирлӗ. Пӗр-

пӗрин хӑватне, ӑсне пӗлнипе пӗрлех, ун   ҫитменлӗхӗсене те пӗл. Анчах ҫав 

ҫитменлӗхпе нихӑҫан та юлташна ан сӑтӑрла, унпа усӑ курма ан тӑрӑш. 

— Пирӗн хӑшпӗр чух туслӑхпа та хӑйне евӗрлӗ усӑ кураҫҫӗ мар-и? — ун 

шухӑшӗ май тӑсатӑп калаҫӑва.— Паян эсӗ пукан йышӑнса ларатӑн — вӑл санпа 

туслӑ. Пукан ҫук-тӑк — ҫав ҫын каллех пукан йышӑнса ларакан еннелле сулӑнать. 

Пур вӗт кун пек тӗслӗхсем? 

— Тӗслӗхӗ пур. Анчах та ун пек ҫынсем туссем мар, вӗсем сӗмсӗрсем. 

Намӑсӗ те ҫук вӗсен. Ӗҫсе-ҫисе, калаҫса-юрласа ларма та чун выртнӑ ҫын кирлӗ, 

— кӑмӑлне уҫнӑҫем уҫать Петр Петрович. — Акӑ, Митта Ваҫлейне илер. Вӑл — чӑн-

чӑн тусчӗ. Аллӑмӗш ҫулсен пуҫламашӗнче вӑл Ҫӗпӗртеччӗ-ха, Илпек Микулайӗ 

патне ҫыру ячӗ. Ҫав ҫырура вӑл, Якур, санӑн сӑвву пирки те «ӑслӑ та ятуллӑ 

Ефимов сӑвви», тесе ҫырать, манӑн очерка та ырӑпа асӑнать, Илпекӗн «Мунча» 

калавӗ айне «Чехов та алӑ пусма пултарать», тет. Йывӑр чухне те Митта чун 

ӑшшине, чун хӑватне ҫухатман. Вӑл литературӑшӑн ҫуннӑ. Илтнӗ-и эсӗ Митта кам 

пирки те пулсан шӑл йӗрнине е кама та пулин хаярланине? Ҫук-и? Вӑл хӑйне 

шаннӑ. Пысӑк сӑвӑҫ нихҫан та ҫынна ҫимест, витлемест. Ун пек ҫын, сӑвӑҫ 

вӗтелсе каять. Пысӑк сӑвӑҫ ҫеҫ таҫта чунпа, пысӑк хӑватпа, туслӑхпа пурӑнать.— 

П. Хусанкай тутипе чӑпӑрт! тутарса илет. Унӑн ҫапла йӑла пурччӗ. Унтан пӳлӗм 

тӑрӑх утма тытӑнать. — Тата пирӗн ҫав инкек те пур. Эпир пурте пӗрремӗш 

пуласшӑн. Кашни — хӑйне— гени. Анчах мӗнпе! Ун пирки шутламастпӑр. Вӑл хӑй 

ҫырнине ҫеҫ курать. Ыттисем ним те мар. Анчах унӑн хӑйнеевӗрлӗхӗ те, хӑйле 

ҫырни те ҫук. Унӑн пырӗ ҫеҫ хӑйӗн. Паллах, кӑшкӑрма, хаярланма. Критиксем те 

пирӗн вӑйсӑртарах пулас. Кашнин хӑйевӗрлӗхӗ, стилӗ пирки калаҫмастпӑрпа 

пӗрех... 

Чылай калаҫрӑмӑр эпир ун чухне. Никам та чӑрмантармасть. Вӑл вӑхӑтра 

«эстрадная поэзия», «интеллектуальная поэзия» тесе шавлатчӗҫ. 

— Мӗн шутлатӑр эсир ҫавсем пирки? — ыйтатӑп эп Петр Петровичран, унӑн 

калаҫас кӑмӑлӗ хӗрсе пынине сиссе. 

— Мӗн шутлатӑп-и! Вӗсем халь кӑштах йуле кайнӑ, — каллех тутине чӑпӑрт! 

тутарса илет Петр Пегрович. — Эпир те ҫирӗммӗш ҫулсемпе вӑтӑрмӗш ҫулсем 



пуҫламӑшӗнче хытӑ шавланӑ. Тем тӗрлӗ «измсем» те тупа-тупа кӑларнӑ. Ҫавах 

та «измсенчен» реализм ҫеҫ тӗп вырӑна юлчӗ. Халӗ хӑшпӗрисем, пӗр чӑваш 

критикӗ  пек  каласан,  «хывӑх  нумай  вӗҫтереҫҫӗ. Асӑрланӑ-и? Атӑл пӑрӗ 

тапрансан, пӗтӗм ҫӑмӑл япала, ҫӳп-ҫап ҫиеле тапса тухать. Унтан, Атӑл 

лӑпланать, тасалать. Атӑл мӑнаҫлӑн юхма  тытӑнать. Пурте тасалӗ. Маншӑн пӗр 

поэзи ҫеҫ, совет поэзийӗ, чун поэзийӗ, Маяковский пек каласан, поэтӑн пӗтӗм 

янӑравлӑ вӑй-халне атакӑлакан класа паратӑп». Ку — манӑн кредо. — П. Хусанкай, 

пӳлӗм тӑрӑх уткаласа ҫӳрерӗ. Унтан: — Атя, Якур, урама, аслӑ поэтӑн сывлӑшӗпе 

сывлар, — терӗ. 

Эпир урама тухрӑмӑр. Ҫавах та калаҫу пӗтмен-ха пирӗн. 

—  Петӗр пичче, эсир нумай  курнӑ, нумай пӗлетӗр. Чӑваш совет литературин 

сӑпки умӗнче тӑнӑ. Элкер, Шупуҫҫынни, Патман, Золотов, Шӑпчӑк, Иван Мучи, 

Иван Ивник — пурте, пурте... пурне те курнӑ, пӗлетӗр... Ҫырӑр-ха пӗрре тӗпӗ-

йӗрӗпе. Вӑл хӑшпӗр шывлӑ романӗсенчен ҫӗр хут усӑллӑрах пулӗ, — тетӗп эпӗ. 

— Э, Якур, ӗмӗтӗм пур. Сиктӗрмерен пуҫласах ҫырасшӑн-ха. Чӑваш поэчӗсен 

хамӑн кӑмӑла кайнӑ сӑввисене вырӑсла куҫарса кӗнеке тӑвас шут та пур. Унта 

Миттан «Вунтӑваттӑ ҫапсан», Уйӑпӑн «Ҫурҫӗр ҫӑлтӑрӗ», санӑн «Клуб умӗнче», 

Ивникӗн, Эсхелӗн «Панулми», «Ятсӑр юханшыв», Шупуҫҫыннин «Чӗлӗм» тата 

ыттисен сӑввисене пӗр ҫӗре пухас тетӗп. Ан тив, 

вырӑс вулаканӗсем чӑваш лирикипе паллашчӗр. 

Калаҫа - калаҫа, сисмен те — Шиллер ҫурчӗ умне пырса тухнӑ. Ӑна сарӑ тӗспе 

сӑрланӑ. Тӑррине тимӗр витнӗ. Тимӗрӗ ешӗл тӗслӗ. 

Ҫак мансардӑллӑ ҫурта Шиллер хӑй ҫӗре кӗрес умӗн виҫӗ ҫул малтан, 1802 

ҫулта, туяннӑ. Тулесе татас тесе, вӑл парӑма кӗрсе пӗтнӗ. Кунта вӑл лӑпкӑн 

ӗҫлеме пултарнӑ. Ҫак ҫуртра чаплӑ поэт хайӗн тлӗнмелле юлашки трагедийӗсене 

ҫырнӑ. 

Шиллер пурӑннӑ чухне, ҫуртӑн аялти хутӗнче пулӗмӗсем пулнӑ. 

Иккӗмӗшӗнче — унӑн килйышӗ, Шарлотта ятлӑ мӑшӑрӗпе ачисем пурӑннӑ. 

Шиллер хӑй вара, ӗҫлеме никам та ан чӑрмантартӑр тесе, ӗҫ пӳлӗмне мансардӑна 

куҫарнӑ. 

1847 ҫулта Веймар хули ҫак ҫурта туяннӑ та наци палӑкӗ туса хунӑ. 

Шиллерӑн ӗҫ пӳлӗмӗ пысӑк мар. Вӑл кӗтесе ҫывӑх ларать. Сулахай алӑк енче 

авалхи глобус шанталпапа ҫурта лартнӑ. Чернил кӗленчи хачӑ выртать. Ҫак сӗтел 

ҫинче вӑл «Мессинская невеста», «Вильгельм Телль», «Приветствие искусствам» 

произведенийӗсене ҫырнӑ. 



Ĕҫ сӗтелӗ умне, хӗреслесе, икӗ шпага ҫакса янӑ. Кунтах камин, клавесина 

пур. Клавесина тӗлӗнче гитара ҫакӑнса тӑрать. 

— Чи пахи ҫакӑ, — тет чылайран П. Хусанкай. — Гени сӗтелӗ ҫинче ҫырса 

пӗтереймен трагеди алҫырӑвӗ выртать. Ҫакӑнта вӑл литература хӑвачӗ, 

литература пархатарӗ. Мӗн сывлӑш тухиччен литература техӗмӗпе пурӑнакан ҫын 

ҫеҫ,литература нушипе савнӑҫне куракан ҫеҫ, хӑй ятне халӑх умӗнче упраса 

хӑварма пултарать. — П. Хусанкай кӑштах шухӑшласа тӑрать. Чӗнмест. Унтан:—

Ҫапла мар-и, Якур?— тесе ыйтать. 

— Тӗрӗс те пулӗ, — хуравлатӑп эпӗ ӑна. 

— «Пулӗ» мар, тӗрӗс тетӗп эпӗ, — ҫирӗппӗн каласа хурать вӑл Шиллер ӗҫ 

сӗтелӗ умӗнче. 

Чӑнах та, Шиллер сӗтелӗ ҫинче «Дмитрий» трагедин алҫырӑвӗ выртать. Вӑл 

ӑна пысӑк хавхаланупа ҫырма тытӑннӑ, анчах ҫырса пӗтереймен. Марфа 

монологӗ тӗлӗнче татӑлнӑ ҫав трагеди. Ара, Шиллерӑн юлашки трагедийӗ вырӑс 

историйӗпе ҫыхӑннӑ. Халӗ ҫав алҫыру умӗнче совет ҫыннисем, аслӑ вырӑс ҫӗрӗн 

ҫыннисем, чӑвашсем тӑраҫҫӗ. Ку туслӑх символӗ пек туйӑнса тӑрать мана. 

Тепӗр кунне пире Лист ҫуртне тата Гетепе Шиллер мавзолейне кӑтартрӗҫ. 

Гете саркофагӗ — сылтӑмра, Шиллерӑн — сулахай енче. Саркофагсем ҫинче чечек 

кӑшӑлӗсем выртаҫӗ. 

— «Кур, Якур, 

Вилсен те туслӑх пур. 

Мӗншӗн тесессӗн, Муза 

Пулнӑ вӗсен тусӗ», — каласа та хурать П.Хусанкай. — Экспромчӗ 

чаплах мар пуль те, анчах икӗ гени умӗнче пуҫра рифма ҫурални савӑнтарать, — 

хушса хурать вара ҫавӑнтах. 

— Петӗр пичче, эсир ӗнтӗ рифмӑсӑр пурӑнаймастӑр пулӗ? Вӑл сирӗн чунра, 

юнра, — тетӗп  эпӗ ҫумри юлташӑма. 

— Чунра, юнра ҫеҫ пулни сахал мар-ши? Вӑл пурнӑҫ пулса тӑтӑр. Ҫак икӗ 

улӑп литературӑсӑр пурӑнайман ав. Вӑл вӗсемшӗн сывлӑш, ҫутҫанталӑк, хӗвел, 

ҫумӑр, тӑвӑл, тырпул, юрату, кӗвӗҫӳ, куҫҫуль, савӑнӑҫ пулнӑ. Ахальтен-и Шиллер 

«Ода к радости» ҫырнӑ? — хӗрсе каять поэт. Вӑл Гетепе Шиллер пултарулӑхне 

тӗплӗ пӗлет мар-и? 

...Сентябрӗн 13-мӗшӗнче пире Бухенвальда илсе кайрӗҫ. Бухенвальда 

пӗлмен ҫын ҫук та пулӗ? «Бухенвальдский набат» юрра та кашни тенӗ пекех 

юрлать. Ҫак илемлӗ вырӑнта, сӑрт тӑррине, фашистсем вилӗм лагерӗ туса 



лартнӑ. Вилӗм баракӗсене ҫӗрпе танлаштарнӑ ӗнтӗ. Кунта халӗ — музей. 

Фашистсен тискерлӗхне курма та йывӑр. 

Бухенвальдраа Тельман камери те пур. Стена ҫинче асӑну хӑми ҫакнӑ. Ун 

умӗнче—чечексем, вилӗмсӗрлӗх ҫулӑмӗ ялкӑшса ҫунать. 

Кунта эпӗ «Чӗрӗ» ятлӑ сӑвӑ ҫыртӑм. Ӑна пӗрре ларсах ҫырнӑ. Чун тарӑхӑвӗ 

пулӑшрӗ пулмалла. 

Ту айлӑмне чул палӑксем лартнӑ. Вӗсем ҫине Европӑри патшалӑхсен 

ячӗсене ҫырнӑ. Ҫав кашни палӑк тӑррине шанталсем лартнӑ, вӗсем ӗмӗрлӗх 

ҫулӑмӗ ялкӑштараҫҫӗ. Ара, Бухенвальдра ҫав патшалӑх ҫыннисем асапланнӑ. 

Вӗсене крематорире ҫунтарнӑ, вӗсемпе этемле мар опытсем тунӑ. 

Эпир, совет писателӗсем, СССР тесе ҫырнӑ чул палӑк умне чечек кӑшӑлӗ 

хутӑмӑр. 

Бухенвальд таврашӗнчен йӗри-тавралӑх питӗ хитре курӑнать. Кунтан 8 

ҫухрӑмрах — Веймар. Вӑл — йывӑҫсем айӗнче. Хӗрлӗ черепица е тимӗр витнӗ 

ҫуртсен тӑррисем курӑнаҫҫӗ. Улӑх-ҫаран, ялсем... 

Ҫак илеме курса асаплантӑр ҫын, тенӗ пулӗ ҫав фашистсем. Шутласан, 

тӗлӗнмелле. Вӗсем Гетепе Шиллер умнех туса лартнӑ вӗт вилӗм лагерьне. 

«Суратпӑр сирӗн ҫине», темен-ши фашистсем? Ҫавӑнтах Гитлер вӗсен 

кӗнекисене вутра ҫунтарнӑ. 

Пирӗн гид-тӑлмачӑ, ту тӑррине каялла хӑпарсан: 

— Гете ҫак вырӑнта тӑма юратнӑ, — терӗ.— Кунта эпӗ хама кайӑк пек ирӗклӗ 

туятӑп, тенӗ пулать Гете. 

— Вӑл туйнӑ пуль, — тет П. Хусанкай. — Анчах  фашистсем ирӗке  таптанӑ. 

Гетен тӗнче умӗнчи чысӗ ҫинчен аса та илмен, — сӑвӑҫ куҫӗсенче совет салтакӗн 

тарӑхӑвӗ курӑнать. Хӑй пӑлханӑвне тытса чарать вӑл. Тарӑхнине ирттерсе ярас 

тесех пулас: — Калӑр-ха, чанах-и, Гете ҫак ту тӑррисенчен пӗринче, вӑрманта, «Ту 

тӑррисем» ятлӑ сӑвӑ ҫырнӑ теҫҫӗ! 

— Ҫапла, — хуравлать ӑна гид-тӑлмачӑ. — Анчах та вӑл сӑвӑ «Ту тӑррисем» 

ятлӑ мар. Ӑна сирӗн Лермонтов ҫапла  ят панӑ. Гете сӑвви «Ҫулҫӳревҫӗн каҫхи 

юрри» ятлӑ. Ӑна вӑл Ильменау таврашӗнчи лесник ҫурчӗн стени ҫине ҫырса 

хӑварнӑ. 

— Вуласа парӑр-ха! Гете сӑввин музӑкне итлер, — ыйтать унран Петр 

Петрович. 

Гид-тӑлмачӑ хаваспах килӗшет. Вӑл нимӗҫле вуласа парать. 



— Хӑйне евӗр янӑрать. Эсир пире дословник туса парӑр-ха, тен, эпир чӑвашла 

куҫарӑпӑр ку сӑвва, Гете евӗрлӗрех пултӑр  вӑл, — ҫавӑнтах гидран туслӑн ыйтать 

Хусанкай. 

— Веймара ҫитсенех туса парӑп, — килӗшет гид-тӑлмачӑ. 

— Ҫынсем халӗ те тӗлӗнсе те ӗненсе каласа параҫҫӗ, — лӑпланаймасть хӗрсе 

кайнӑ гид, — ҫав лесник ҫуртне Гете, вилес умӗн  ҫур ҫул малтан, 51 ҫул иртсен, 

пырса кайнӑ теҫҫӗ. Ҫав сӑввӑн юлашкн йӗркисене куҫҫулӗ витӗр каланӑ теҫҫӗ. 

П. Хусанкай ку сӑвва чӑвашла куҫарса ӗлкӗреймерӗ курӑнать. Эпӗ вара, Гете 

ҫуралнӑранпа 225 ҫул тултарнӑ тӗле, куҫартӑм. 

Веймар, чӑнласах та, пысӑк культура центрӗ. Ун ҫинчен вӗҫӗмсӗр ҫырса 

кӑтартма пулать. Анчах та автобус пире васкасах Лейпциг еннелле илсе каять. 

— Тепре тӗл пуличчен, классиксен хули Веймар! — автобус уҫӑ кантӑкӗнче алӑ 

сулать Петр Петрович Хусанкай. 

Лейпциг. Кӗнекесем пичетлесе тӗнче умӗнче чапа тухнӑ ку хула. Лейпцигра 

В. И. Ленин «Искра» хаҫатӑн пӗрремӗш номерне кӑларнӑ. (Ун ҫинчен эпӗ «Ялав» 

журналта статья ҫырнӑччӗ. Ҫавӑнпа халӗ чарӑнса тӑмастӑп.) Кунта Г. Димитров 

Геринг каппайчӑк фашистпа куҫа-куҫӑн тӑнӑ. Фашистсем коммуниста суд 

тӑвасшӑн тӑрӑшнӑ, анчах та Г. Димитров чӑнлӑх сӑмахӗпе фашизма суд тунӑ, 

хӑйӗн сӑмахӗпе вӗсене ӗмӗрлӗхех пӑталанӑ. Г. Димитров музейӗнче эпир вӑл 

Герингпа судра тавлашнине итлерӗмӗр. Коммунист сасси ҫирӗп, Геринг арлан пек 

хӑрлатать. Кунта Димитров портречӗ пур, — ун умӗнче чечек кӑшӑлӗ. 

Вальтер Ульбрихт ҫуралнӑ ҫурта ҫитсе куртӑмӑр, Рихард Вагнер пурӑннӑ 

ҫурта пуҫ тайрӑмӑр. 

Каҫхине пӑлхарсен Лейпцигри клубӗнче апатлантӑмӑр. Алӑкӗ тӑррине 

«Отель «София» тесе ҫырса ҫапнӑ. Кунта И. Вазов, Христо Смиркенский, Т. 

Живков кӗнекисем пур. Вӗсене нимӗҫле   куҫарса кӑларнӑ. 

Апат ҫисе зала тухсан, П. Хусанкай патне пӑлхар хӗрачи пырса тӑчӗ. 

— Здравствуйте, Хузангай! — терӗ вӑл вырӑсла. 

Петр Петрович ӑна пӑлхарла ответ пачӗ. Икӗ палхар тӗл пулнӑ тейӗн ҫав: 

шӑнкӑртаттарса кӑна калаҫаҫҫӗ. Эпӗ пуррине курса, вӗсем чылайран тин вырӑсла 

калаҫма тытӑнчӗҫ. Вӗсем Софийӑра паллашнӑ иккен. Ку хӗрача Лейпцига кӗнеке 

пичетлес ӗҫ квалификацине ӳстерме килнӗ. Эпир А. Тодорова, В. Йосифова, Н. 

Марангозоза аса илтӗмӗр. Ара, эпир вӗсемпе тӑ-ван Шупашкарта пӗр сӗтел 

хушшинче хӑналанман-и? Лейпцигпа Шупашкар питӗ ҫывӑх пек, пӑлхар тусӑмсем 

те юнашар пекех туйӑнса кайрӗҫ. 



Лейпциг ерменккине те кӗрсе куртӑмӑр. Унта эрне ҫӳресен те курса-тӗлӗнсе 

пӗтерме ҫук пулӗ. 

Тепӗр кунне пире Лейпцигри «Халӑхсен кӗрешӗвӗ» ятлӑ палӑк патне илсе 

кайрӗҫ. 1813 ҫулхи октябрь уйӑхӗнче, Лейпциг ҫывӑхӗнче, Европа кунҫулне, 

шӑпине татса панӑ. Кунта Наполеон ҫарне ҫапса аркатнӑ. Палӑк ҫӳллӗшӗ — 91 

метр, ку тулаш енчен, ӑшӗнчи ҫуллӗшӗ вара — 68 метр. Тулаш тата шал енчи 

палӑк пайӗсене гранитопорфиртан тунӑ. Гранитопорфирне Лейпциг ҫывӑхӗнчи 

Бойх ялӗнче кӑларнӑ. Пӗтӗмӗшпе кунта 26500 якатнӑ чул илсе килнӗ. Палӑкӑн 

пӗтӗмӗшле виҫи 3 мӗльюн центнера   яхӑн. 

Лейпциг патӗнче Наполеона хирӗҫ пынӑ кӗрешӳре вырӑссен 22 пин, пруссен 

16 пин, Австрин 12 пин, шведсен 300 салтакӗ пуҫ хунӑ. 1913 ҫулта халӑхсен 

кӗрешӗвӗнче пуҫ хунӑ вырӑс салтакӗсене чысласа Храм-палӑк туса лартнӑ. Храм-

палӑкӑн часовня-склепӗнче 4 тупӑк пур. Унта — вырӑс салтакӗсемпе офицерӗсен   

учӗсемпе   шӑмми-шаккнсем, 

Халӑхсен кӗрешӗвӗн палӑкӗн тӑррине ҫитме 500 картлашкапа хӑпармалла. 

П. Хусанкай ури ыратннне пӑхмасӑрах хӑпарчӗ. Хӑпарса ҫитсен поэт: 

«Ҫын тени — кашни  пӗрре, 

Тек никам сая ан кай. 

— Варҫӑ пӗттӗр ӗмӗре! — 

 Тетӗп эпӗ, Хусанкай», — тесе сӑвӑларӗ. 

 

Аяла ансассӑн, ҫак сӑвва хисеплӗ хӑнасен кӗнекине ҫырса  хӑварчӗ. 

Чӑнах та, П. Хусанкай сӑвӑсӑр пурӑнайман. Кирек ӑҫта та, кирек хӑш 

самантра та сӑвӑ хатӗрччӗ унӑн. Литературӑпа сӑвӑҫ кӑвапи уйӑрӑлми ҫыхӑннӑ 

тесен пӗрре те йӑнӑш пулмасть. Вӑл ятарласа литература валли ҫуралнӑ. 

Петӗр Хусанкай урлӑ кампа кӑна паллашман, тӑванлашман пулӗ эпир! 

Пӑлхарӗ, венгрӗ, чехӗ, словакӗ, нимӗҫӗ, французӗ... Хамӑр ҫӗршыври халӑхсен 

сӑвӑҫӗсене калама та кирлӗ мар пулӗ. Николас Гильен, Луи Арагон, А. Тодоров, 

Елизавета Багряну... 

П. Хусанкай — чӑваш литературин чысӗ, мухтавӗ. Унпа пӗр вӑхӑтра 

пурӑннӑшӑн савӑнмалла ҫеҫ пирӗн. Унпа пӗрле ҫулҫӳреве тухма та пысӑк чыс. 

Ҫавӑнпах пулӗ эпӗ Веймарта: 

 

Хусанкайпа ҫул  ҫӳреме аван. 

Санпа вӑл сӑвӑҫ, юрӑҫ та тӑван: 

Ят-сумлӑскер — санпа  пӗр тан тытать, 



 Чун ҫуннӑ чух — шӳтлет те пусарать. 

 Ҫуралнӑ пуль вӑл ҫул ҫынни пулма, 

Хӑй ӑшшипе ҫынна ҫунат хушма… — 

 

тесе сӑвӑ хайларӑм. Эпӗ ӑна ҫавӑнтах вуласа патӑм. Вӑл: 

— Ытла пысӑк чыс мар-и? — тесе ыйтрӗ манран, ӑшшӑн пӑхса. — Э, тепӗр 

тесен, чун сӑмахне халӑх умне кӑларма мӗншӗн именмелле? — те мана, те хӑйне 

ыйту пачӗ. Ҫапла калани: «Пичетлеме юрать», — тенӗнех туйӑнчӗ. 

Лейпцигран пирӗн ҫул Чехословакие выртрӗ. Акӑ, пирӗн автобус икӗ ҫӗршыв 

чиккине ҫитрӗ. Пирӗн паспортсене тӗрӗслерӗҫ. Эпир Чехословаки ҫӗрӗ ҫине 

кӗретпӗр. П. Хусанкай кунта иккӗмӗш хут ӗнтӗ. Ҫавӑнпа та вӑл маншӑн  гид та, 

тӑлмачӑ та. 

Умра — Хебб хули. Хебб хули Европӑн географиллӗ центрӗ иккен. П. 

Хусанкай каллех сӑвӑлать. 

Тепӗр ҫӗре вӗҫсе ҫитеймӗ кайӑк. 

Чӑваш ачи — тӗнче уҫлӑхӗнче. 

Якур, пӗрле ларса шутлар-ха лайӑх: 

Эпир санпа Европа варринче. 

Вӗҫтерет автобус малалла. Чехословаки хули-ялӗ. Анчах кунта ҫӳренисем 

пирки урӑх калаҫу. Тепӗр чухне валли хӑварам. 

Ҫак асаилӗве ҫырнӑ чухне эпӗ П. Хусанкай мана автографпа панӑ 

кӗнекисене пӑхса лартӑм. «Стихи» ятлӑ кӗнеке ҫине ҫапла ҫырнӑ вӑл: 

 

Георги Ефимов, Якур! 

Пирте — Чӑвашра — тӗрли пур, 

Эп хам та пӗри тӗрлинчен. 

Пурнар-ха... ҫӗре кӗриччен! 

П. Хусанкай. 6.IV.63. 

 

Кунта эпӗ ҫӳлерех асӑннине аса илтӗм. «Эсӗ — Якур, эпӗ — Петӗр, тепри — 

Ҫитӑр»... «Эп хам та пӗин тӗрлинчен». Ҫапла. Тӗрлӗ сасӑ хушшинче унӑн сасси яр 

уҫҫӑн илтӗнсе тӑрать. Ку — Хусанкай сасси. Ӑна никампа та, нимӗнпе те 

хутӑштарса яма ҫук. Вӑл — чӑваш поэзийӗн, чӑваш халӑхӗн сасси. Апла вӑл 

ӗмӗрлӗхех! 

